
ئاراس وەهاب

)کاروان عومەر کاکه‌سوور( له‌ چیرۆکی )پێداچوونه‌وه‌ی چیرۆکێکی کۆن(دا هه‌ردوو جه‌مسه‌ری کۆچکردن 
و گه‌ڕانه‌وه‌ ده‌کاته‌ یه‌ک. ئه‌گه‌ر کۆچ ئاڕاسته‌یه‌که‌ به‌ره‌و زۆنه‌ نه‌زانراوه‌کان، ئه‌وه‌ گه‌ڕانه‌وه‌ش ئاڕاسته‌یه‌کی 
دیکه‌یه‌‌ به‌ره‌و زێدێک، که‌ له‌ناو سیسته‌مێکی زه‌مه‌نیدا شێواوه‌، یاخود هه‌ر نه‌ماوه‌. ئه‌و دوو ئاڕاستە‌یه‌ 
هه‌رچه‌ند به ‌ڕواڵه‌ت پێچه‌وانه‌ ده‌رده‌که‌ون، بەڵام ئه‌وه‌ی له‌ ئه‌نجامی ئه‌و به‌راورده‌دا ده‌ستگیر ده‌بێت، 

پێداچوونه‌وه‌یه‌کی 
دیکه‌ 

به‌ چیرۆکی )پێداچوونه‌وه‌ی 
چیرۆکێکی کۆن(ی 

)کاروان عومه‌ر کاکه‌سوور(دا

بنێین  ناوی  ده‌توانین  که‌  سێیه‌مه‌،  ئاڕاستە‌ی 
)کۆچ/ گەڕانەوە‌(. ئه‌و ئاڕاسته‌یه‌ کۆی چیرۆکه‌که‌ 

به‌ره‌و فانتازیایه‌کی گه‌وره‌ هه‌ڵده‌گرێت.
)ساماڵ( یاخود وه‌کو خۆی پێی خۆشه‌ به‌ )ساسه‌( 
بانگی بکه‌ین، کچێکی ته‌مه‌ن په‌نجا ساڵانه، دوای 
له‌  ئه‌وروپا،‌  له‌  ئاواره‌یی  ساڵی  پێنج  و  بیست 
ناوه‌ڕاستی هاویندا بۆ کوردستان‌ ده‌گه‌ڕێته‌وه. دوو 
ساڵی ڕه‌به‌ق ده‌خرێته‌ زیندانه‌وه.‌ دوای ئازادکردنی، 

به ‌هه‌ر شێوه‌یه‌ک بێت ده‌گاته‌وه‌ هه‌ولێر:
جانتاکه‌ت  چه‌رمینی  ده‌سکی  له‌  )په‌نجه‌کانت 
هه‌ڵکێشا... سووک سووک له‌سه‌ر ئه‌و شه‌قامه‌دا بە 
دوای خۆتدا ڕاکێشا.... قیڕه‌که‌ له‌ژێر تیشکی ڕۆژی 

زۆر گه‌رمی چله‌ی هاویندا تواوه‌ته‌وه‌(.
بیر  خۆی  چیرۆکه‌ی  ئه‌و  )ساسه‌(  لێره‌وه‌ 
ده‌که‌وێته‌وه‌، که‌ سی و دوو ساڵ له‌وه‌وپێش، واته‌ 
ئه‌گه‌ر  نووسیویه‌تی.  ساڵیدا  هه‌ژده‌  ته‌مه‌نی  له‌ 
)ساسه‌(مان  ژیانی  چیرۆکی  کاکه‌سوور(  )کاروان 
بۆ ده‌گێڕێته‌وه‌، ئه‌وه‌ )ساسه‌(یش چیرۆکی ژیانی 
کاره‌کته‌ره‌که‌ی خۆیمان بیر ده‌هێنێته‌وه‌. ئه‌و دوو 
ئه‌گه‌ر  تێکچڕژاون،  یه‌کدا  ناو  به  ئه‌وه‌نده‌  چیرۆکه‌ 
یه‌کتریان  تێکه‌ڵی  نه‌بێت،  ئاگادار  زۆر  خوێنه‌ر 
و  ده‌بێت  ون  ڕووداوه‌کاندا  له‌ناو  به‌مه‌ش  ده‌کات. 

هیچیان لێ تێناگات.
کاره‌کته‌ری چیرۆکه‌که‌ی )ساسه‌( له‌ سه‌ری ساڵی 
)1970( ده‌گاته‌ هه‌ولێر. گەراژه‌که‌ به‌فر دایپۆشیوه‌. 
گه‌یشتنی  له‌نێوان  که‌  جیاوازییه‌یه‌‌،  ئه‌و  ئه‌مه‌ 
هه‌یه‌. خۆی  چیرۆکه‌که‌یدا  کاره‌کته‌ری  و  )ساسه‌( 
داده‌به‌زێت،  نوێیه‌که‌  گه‌راژه‌  له‌  هاوین  چله‌ی  له‌ 
که‌ تایه‌کانی جانتاکه‌ی له‌ قیره‌که‌ ده‌چنه‌ خوارێ، 
ساڵ  دوو  و  سی  چیرۆکه‌که‌ی  کاره‌کته‌ری  بەڵام 

پێشتر له‌ گه‌راژه‌ کۆنه‌که‌ دابه‌زیوه‌ و )به‌فری چله‌ی 
زستانی ئه‌م شاره‌ دێرینه‌ ورده‌ ورده‌ قژی و پاڵتۆ 
ڕه‌شه‌که‌ی وه‌کو سه‌رجه‌م شته‌کانی ئه‌و ده‌وروبه‌ره‌ 

داده‌پۆشێت(.
و  کێیه‌  )ساسه‌(  چیرۆکه‌که‌ی  کاره‌کته‌ری  بەڵام 
بۆچی هاتووەته‌ هه‌ولێر؟ وەڵامی ئه‌و دوو پرسیاره‌ 
شاردراونه‌ته‌وه‌. سه‌ره‌تا  ته‌مومژدا  کۆمه‌ڵێک  له‌ناو 
ئه‌وه‌یه‌،  ده‌زانین  کاره‌کته‌ره‌ی  له‌و  ئێمه‌  ئه‌وه‌ی 
که‌‌ ئه‌و ژنێکی گه‌ڕیده‌یه‌ و له‌ هیچ شوێنێک خۆی 

ناگرێت:
بێنێته‌  شار  ته‌واوی  ده‌یتوانی  گەراژدا  )له‌ 
دانیشتوانی....  چڕیی  و  ڕووبه‌ر  به‌رچاوی.... 
جلوبه‌رگ  مۆدێلی  ئاووهه‌وای....  و  تۆپۆگرافیا 
زه‌مه‌نێکی  ناوماڵ....  ڕێکخستنی  شێوازی  و 
پێشبینیی  ده‌خوێنده‌وه‌....  دوورودرێژی 
سواری  جار  زۆر  هه‌ربۆیه‌  ده‌کرد....  ڕووداوه‌کانی 
یاخود  ده‌گه‌ڕایه‌وه‌،  و  ده‌بوو  تر‌  ئۆتۆمۆبیلێکی 

به‌ره‌و شارێکی دیکه‌ ده‌چوو(. 
له‌وانه‌  هه‌ندێک  زانیارییه‌کی  نووسه‌ر  ئه‌وه‌  دوای 
ده‌زانین  ئێمه‌  لێره‌وه‌  ده‌رده‌خات.  بۆ  گرنگترمان 
ساڵی  که‌  کوردانه‌یه‌،  ئه‌و  نه‌وه‌ی  له‌  کچه‌  ئه‌و 
1173 له‌گه‌ڵ له‌شکره‌که‌ی )سەڵاحه‌دینی ئه‌یوبی( 
گه‌یشتوونه‌ته‌ میسر. ئه‌وانه‌ هه‌تا ئه‌مڕۆیش له‌ هه‌ر 
شه‌ش که‌سیان یه‌کێکیان تووشی حاڵه‌تی شێتبوون 
ناوه‌،  ئه‌یوبی(ی  )سەڵاحه‌دین  که‌  باوکی،  دێت. 
کراوه‌ته‌وه‌،  ئه‌یوبی(  )سەڵاحه‌دین  به ‌ناوی  دیاره‌ 
سینه‌ما  ده‌زانێت  وا  بۆیه‌  ده‌ترسێت،  سینه‌ما  له‌ 
به‌رده‌وام به ‌دواوه‌یه‌وه‌ و ڕاوی ده‌نێت. هه‌تا دواجار 
دیار نامێنیت. هه‌ندێک ده‌ڵێن خۆی خستووەته‌ ناو 
ڕووباری نیله‌وه‌‌ و هه‌ندێک ده‌ڵێن سه‌ری خۆی بۆ 

ئه‌گه‌ر کۆچ ئاڕاسته‌یه‌که‌ به‌ره‌و زۆنه‌ نه‌زانراوه‌کان، ئه‌وه‌ 
گه‌ڕانه‌وه‌ش ئاڕاسته‌یه‌کی دیکه‌یه‌‌ به‌ره‌و زێدێک، که‌ له‌ناو 
سیسته‌مێکی زه‌مه‌نیدا شێواوه‌، یاخود هه‌ر نه‌ماوه

شوێنێکی نه‌زانراو هه‌ڵگرتووه‌.
له‌  جۆرێک  به‌ره‌و  )ساسه‌(  چیرۆکه‌که‌ی  لێره‌ 
به‌  ده‌بێت  بارگاوی  به‌وه‌ی  ده‌چێت،  ڕوونبوونه‌وه‌ 
بە  گه‌ڕانه‌  ئه‌ویش  سایکۆلۆژییه‌وه‌،  حاڵه‌تێکی 
ئه‌و  پێوەندیی  زانیمان  ئه‌گه‌ر  ئه‌وه‌  باوکدا.  دوای 
لێره‌  دژایه‌تییه‌.  پێوەندییه‌کی  دایکییه‌وه‌  به‌  کچه‌ 
کێشه‌یه‌کی  هۆشیارانه‌  زۆر  کاکه‌سوور(  )کاروان 
ئه‌ویش  کردووه‌،  دروست  کچدا  و  دایک  له‌نێوان 
پشتبه‌شتن  به‌  گه‌شبینییه‌.  و  ڕه‌شبینی  کێشه‌ی 
ڕه‌شبینیی  ده‌بینین  )فرۆید(،  لێکدانه‌وه‌کانی  به‌ 
کچه‌که‌ به‌نده‌ به‌ له‌ده‌ستچوونی باوک، له‌ کاتێکدا 
که‌  ده‌بینێته‌وه‌،  خۆی  له‌وه‌دا  دایک  گه‌شبینیی 
کۆنتڕۆڵی پیاوی به‌سه‌ره‌وه‌ نه‌ماوه‌. هه‌مان کێشه‌ 
لای )ساسه‌( خۆیه‌وه‌ هه‌ست پێ دەکەین، که‌ دواتر 

ئاماژه‌ی پێ دەدە‌ین.
)ساسه‌( له‌ گەراژه‌ نوێیه‌که‌‌‌ به‌ره‌و گەراژه‌ کۆنه‌که‌ 
ده‌که‌وێته‌ ڕێ و بنی پێیه‌کانیشی ئازاریان هه‌یه‌ و 
ده‌خورێن. ئه‌مه‌ش له‌ ئه‌نجامی ئه‌و ئه‌شکه‌نجه‌یه‌وه‌ 
تووشی هاتووه‌، که‌ له‌ زیندان به‌ خۆیه‌وه‌ بینیوه‌. 
جه‌سته‌  ئازاری  تێکه‌ڵی  سایکۆلۆژییش  ئازاری 
ده‌بێت. ئه‌وه‌ ئه‌گه‌ر زانیمان لە لایەن یه‌ک دوانێک 
کراوه‌.‌   )violate( لاقه‌  به‌ندییه‌وانه‌کانه‌وه‌  له‌ 
نووسه‌ر لێره‌ و له‌‌ کۆی چیرۆکه‌که‌یدا فێڵێکی سه‌یری 
ده‌ڵێ  ئه‌مین(  )توانا  وه‌کو  کردووه‌.  خوێنه‌ر  له‌ 
هه‌ست  ناتوانێت  نه‌بێت،  وریا  زۆر  خوێنه‌ر  ئه‌گه‌ر 
ده‌سترێژیی  زینداندا  له‌  )ساسه‌(  که‌  بکات،  به‌وه‌ 
له‌سه‌ر  چیرۆکنووس  سه‌ر.  کراوه‌ته‌  سێکسیی 
زیندانیکردنی )ساسه‌(مان  شێوازی )کافکا( هۆی 
)کافکا(  وه‌کو  ئه‌ویش  به‌ڵکو  ناکات،  ئاشکرا  بۆ 
تێکسته‌که‌  ده‌ره‌وه‌ی  واقیعی  ناو  بۆ  ڕووداوه‌  ئه‌و 

بڵێت  پێمان  بیه‌وێت  بڵێی  وه‌ک  ده‌گه‌ڕێنێته‌وه‌. 
زیندان ئه‌وه‌نده‌ی )کات(ه‌ ئه‌وه‌نده‌ )شوێن( نییه‌، 
بۆیه‌ وه‌سفه‌کانی زیندان جۆرێکه‌ له‌ پاساوهێنانه‌وه‌ 

بۆ بوونی زیندان. 
له‌ گه‌راژێکه‌وه‌ بۆ گه‌راژێکی تر، ئه‌مه‌ کاتی زیندووی 
ناو چیرۆکه‌که‌یه‌. ئه‌و کاته‌یه‌، که‌ کراوه‌ته‌ بنکه‌یه‌کی 
به‌سه‌رچووه‌کانی  کاته‌  هه‌موو  گێڕانه‌وه‌ی  بۆ  پته‌و 
که‌   به‌هێزه‌وه،  یاده‌وه‌رییه‌کی  ڕێگەی  له‌  ته‌مه‌ن 
ئه‌و  هه‌ر  نوێ‌.  ته‌کنیکی  کۆمه‌ڵێ  به‌  پشتبه‌سته‌ 
بۆ گه‌راژه‌ کۆنه‌که‌  نوێیه‌که‌وه‌  له‌ گه‌راژه‌  جووڵه‌یه‌ 
هه‌مان پرۆسه‌ی گەڕانەوە‌ی خه‌یاڵه‌کانی )ساسه‌(یه‌ 
بۆ ڕۆژگاره‌ به‌سه‌رچووه‌کان، بەڵام به‌ لاکه‌ی دیکه‌دا 
هێمایه‌که‌ بۆ نامۆبوونی ئه‌و مرۆڤه‌‌ ته‌نیایه‌ له‌ زێدی 
په‌له‌یه‌تی  و  دابه‌زیوه‌  گه‌راژێک  له‌  تازه‌  خۆیدا. 
له‌وێ  ده‌یه‌وێت  گوایه‌  دیکه‌یان،  گه‌راژه‌که‌ی  بگاته‌ 
دوو  و  سی  که‌  ببینێت،  چیرۆکه‌که‌ی  کاره‌کته‌ری 
ساڵیدا  هه‌ژده‌  ته‌مه‌نی  له‌  واته‌  له‌مه‌وبه‌ر،  ساڵ 
ناو  ئێستاش  هه‌تا  وایه‌  باوه‌ڕیشی  نووسیویه‌تی. 
به‌فری  به‌رده‌وام  و  دایپۆشیوه‌  به‌فر  گه‌راژه‌که‌ 

تریشی لێ ده‌بارێت.
له‌ناو چوارچێوه‌ی  ئێمه‌  له‌ پێشه‌وه‌ گوتمان  وه‌کو 
یه‌ک تێکستدا دوو چیرۆکی سه‌ره‌کی و کۆمه‌ڵێکی 
لۆکاڵییش ده‌خوێنینه‌وه‌ و زیاتر له‌ گێڕه‌وه‌رێکیشمان 
و  تاک  دووه‌می  و  تاک  یه‌که‌می  ڕاناوی  هه‌یه‌. 
خۆیانه‌وه‌  ئاستی  له‌  یه‌که‌یان  هه‌ر  تاک  سێیه‌می 
تێکه‌ڵییه‌ک  جاریش  هه‌ندێک  و  کراون  ئاکتیڤ 
له‌نێوان هه‌رسێکیاندا هه‌ست پێ دەکەین. ئێمه‌ بۆ 
شرۆڤه‌کردنی ئه‌م چیرۆکه‌، وامان بە لاوە چاکه‌، که‌ 
کاره‌کته‌ره‌  له‌  یه‌کێک  هه‌ر  به‌  پێوەندیی )ساسه‌( 
دواتریش  و  بخوێنینه‌وه  به ‌جیا  سه‌ره‌کییه‌کانه‌وه‌ 

کاریگەرییەکی  چ  زەمەن  کە  دەکەین،  لەوە  باس 
بەسەر بیرکردنەوەی ئەو کارەکتەرەدا جێ هێشتووە‌.

)ساسه‌( و کاره‌کته‌ری چیرۆکه‌که‌ی:
ده‌توانین بڵێین )ساسه‌( و کاره‌کته‌ری چیرۆکه‌که‌ی 
له‌ زۆربه‌ی شته‌کان لە یەکتر ده‌چن. له‌ گه‌مه‌یه‌کی 
ده‌کاته‌  هه‌ردووکیان  چیرۆکنووس  زه‌مه‌نیدا 
هه‌ژده‌  ته‌مه‌نی  له‌  )ساسه‌(  یه‌کتر.  ته‌واوکه‌ری 
ساڵیدا ئه‌و ژنه‌ په‌نجا ساڵییه‌ی هێناوه‌ته‌ بوون و 
له‌ گەراژه‌ کۆنه‌که‌ی هه‌ولێر دایبه‌زاندووه‌. ئه‌مه‌ هه‌ر 
ئه‌و ته‌مه‌نه‌یه‌، که‌ ئێستا خۆی پێی گه‌یشتووه‌ و له‌ 

گەراژه‌ نوێیه‌که‌ دابه‌زیوه‌.
ته‌مه‌نی  ئاستی  تا  ته‌مه‌نی  بیگۆڕێت....  )ویستی 
خێرا  ساڵ...  هه‌ژده‌  بکاته‌وه‌....  بچووک  خۆی 
په‌شیمان بووه‌وه‌... له‌ گەراژدا ته‌مه‌ن مه‌سه‌له‌یه‌ک 
سست  یان  خێرا  کات  بزانی  زه‌حمه‌ته‌  نییه‌... 

تێده‌په‌ڕێت... ڕه‌نگه‌ هه‌ر تێنه‌په‌ڕێت(.
له‌ حه‌وت وشه‌  درێژتریان  که‌  دێڕه‌دا،  له‌م حه‌وت 
پێک دێت، کۆمه‌ڵێک مانا ده‌دۆزینه‌وه‌. ده‌کرێت لا‌نی 
بڕوانین.  کات  مه‌سه‌له‌ی  بۆ  ئاسته‌وه‌  دوو  له‌  که‌م 
ده‌بینین.  قووڵ‌  ڕه‌شبینییه‌کی  یه‌که‌مدا  ئاستی  له‌ 
گیانی  و   نه‌بڕیوه‌  ساڵیی  هه‌ژده‌  ته‌مه‌نی  کچێک 
خۆی له‌ ژنێکی سه‌رووی په‌نجا ساڵیدا به‌رجه‌سته‌ 
ده‌کات. پاساویشی بۆ ئه‌و ته‌ماهییه‌ ئه‌وه‌یه‌ مادام 
گه‌راژ و سه‌فه‌ر و جانتا ده‌سەڵاتی ڕه‌هایان به‌سه‌ر 
که‌سه‌کاندا‌ هه‌یه‌، ئه‌وه‌ کات هه‌موو ماناکانی خۆی 
نییه‌،  کات  ده‌گۆڕێت  ئه‌وه‌ی  ده‌دات.  ده‌ست  له‌ 
دروستکردنی  ته‌نها  گۆڕاوه‌  ئه‌وه‌ی  شوێنه‌.  به‌ڵکو 
گه‌راژێکی دیکه‌یه‌ له‌ شوێنێکی تردا. ڕاستییه‌که‌ی 
هه‌ولێر،  له‌  نوێیه‌  گه‌راژه‌  ئه‌و  دروستکردنی 

هه‌شتاکان  ناوه‌ڕاستی  له‌  و  فاکتواڵه‌  ڕووداوێکی 
له‌و  سوودی  کاکه‌سوور(یش  )کاروان  دامه‌زراوه‌، 
زیاتر  دوایی  ئێمە  بینیوه‌.  ڕاسته‌قینه‌یه‌  ڕووداوه‌ 
لە پێوەندیی )ساسە( و زەمەن دەکۆڵینەوە. ئه‌و 
ڕه‌شبینییه‌ی )ساسه‌( ئه‌نجامی ئه‌و ژینگه‌یه‌یه‌، که‌ 
باوکییه‌وه‌  له‌  بڵێین  ده‌کرێت  بووه‌.  له‌دایک  تێیدا 
بۆی ماوه‌ته‌وه‌، که‌ دواتر ده‌گه‌ڕێینه‌وه‌ سه‌ری.  له‌ 
ئاستی دووه‌مدا پێشبینییه‌ک هه‌ست پێ ده‌که‌ین، 
کاتێک ده‌بینین له‌ هه‌مان ته‌مه‌ندا به‌ جانتایه‌که‌وه‌ 
ده‌گه‌ڕێته‌وه‌. خه‌می )ساسه‌( زۆر له‌ هی کاره‌کته‌ری 
ئه‌و  بۆ  ئه‌گه‌رچی  چونکه‌  قورستره‌،  چیرۆکه‌که‌ی 
شاره‌ گه‌ڕاوه‌ته‌وه‌، که‌ تێیدا له‌دایک بووه‌ و تێیدا 
له‌سه‌ر  خۆی  وایه‌  ئه‌وه‌  وه‌کو  بەڵام  بووه‌،  گه‌وره‌ 
ئه‌ستێره‌یه‌کی نه‌ناسراودا بینیبێته‌وه‌. ئه‌مه‌ ئه‌و شته‌ 
بوو، که‌ کاره‌کته‌ره‌که‌ی لێی ده‌ترسا و نه‌یده‌ویست 
وه‌کو چیرۆک له‌ خه‌یاڵی )ساسه‌(دا بگاته‌ کۆتایی:  
)بۆچی ده‌ته‌وێت ته‌واوم بکه‌یت..؟ خۆت تۆ خۆت 
ترسی  له‌  من  ده‌زانی  چاکتر  که‌سێ  هه‌موو  له‌ 

کۆتاییه‌کانه‌، بوومه‌ته‌ گه‌ڕیده‌ی شاران(.
ئه‌و  چیرۆکنووس  کاکه‌سوور(ی  )کاروان  چۆن 
دانانی  به‌  ده‌کاته‌وه‌؟  جیا  یه‌کتر  له‌  چیرۆکه‌  دوو 
وێنه‌یه‌کی گشتی. به‌ دروستکردنی کۆمه‌ڵێک وێنه‌ی 
یان  له‌ )ساسه‌(یه‌  نازانین مه‌به‌ستی  نیوتراڵ، که‌ 
له‌ کاره‌کته‌ری چیرۆکه‌که‌ی )ساسه‌(. لێره‌دا‌ ناویان 
ناهێنێت، به‌ڵکو ته‌نها ڕاناوی که‌سی سێیه‌می تاک 

بەکار ده‌هێنێت:
)هه‌ردوو تاکی ده‌رگای دۆڵابه‌ ساجه‌که‌ی ده‌خسته‌ 
کراسی  ڕه‌شه‌که‌یه‌تی...  قاته‌  ئه‌وه‌  پشت...  سه‌ر 
سووری  بۆینباغی  پۆشیوه‌...  له‌ژێره‌وه‌  سپیی 
جه‌رگییه‌کانی  پێڵاوه‌  به‌ستووه‌...  له‌سه‌ر  هه‌ناریی 

جێ  ماڵی  به‌ڕووتی  بڵێی  تۆ  ده‌دره‌وشێنه‌وه‌... 
ژیانی  بۆ  سه‌یری  کۆتاییه‌کی  چ  هێشتبێت..؟! 

داناوه‌..!!(.
مه‌به‌ست  ده‌زانین  دوایی  ڕسته‌که‌ی  دوو  به‌  ته‌نها 
له‌ کاره‌کته‌ری چیرۆکه‌که‌ی )ساسه‌(یه‌. ده‌بێ لێره‌ 
)کاروان  که‌  بده‌ین،  به‌وه‌  خێرایش  ئاماژه‌یه‌کی 
به‌رهه‌مه‌کانی  کۆی  له‌  و  چیرۆکه‌  له‌م  کاکه‌سوور( 
دیکه‌شیدا، کاتێک بۆ ڕابردوو ده‌گه‌ڕێته‌وه،‌ زۆر که‌م 
زۆربه‌ی  به‌ڵکو  ده‌هێنێت،  بەکار  ڕابردوو  کرداری 
ئه‌م  ده‌گێڕێته‌وه‌.  ئێستادا  شێوه‌ی  له‌  ڕووداوه‌کان 
شێوازه به‌ تایبه‌ت‌ بۆ ئه‌م چیرۆکه‌ زۆر گونجاوه‌، 
و  ڕابردوو  گه‌راژدا  له‌  بڵێت  مه‌به‌ستییه‌تی  چونکه‌ 
ئێستا و داهاتوو هه‌ر یه‌کێکن. یان دەکرێت بڵێین 

گەراژ لەسەر ئاستی سیمبۆڵدا زەمەنە.
سه‌رنج له‌ وێنه‌یه‌کی دیکه‌ی نیوتراڵ ده‌ده‌ین:

ده‌چێت...  تیمساح  بێچووی  له‌  )بۆینباغه‌که‌ی 
چه‌ند گیاندارێکی سه‌یره‌..!!( لێره‌وه‌ باسی تیمساح 
و  ده‌جووقێت  هێلکه‌  له‌  سه‌ری  چۆن  که‌  ده‌کات، 
چه‌ند به‌خێرایی گه‌وره‌ ده‌بێت. )ده‌توانێت سه‌ری 
و  تیژه‌کانی  شه‌ویلگه‌  نێوان  بخاته‌  کێوی  که‌ری 
بهاڕێت(......  زله‌ی  لاشه‌  ئه‌و  چاوترووکانێکدا  له‌ 
قاچه‌کانی  به ‌ڕیز  ده‌هاتن...  به‌ڕه‌وه‌  )ئه‌وان 
زمانی  ته‌نکاییه‌که‌وه‌...  ده‌خسته‌  پێشه‌وه‌یان 
سووریان له‌ ئاوه‌که‌ ده‌دا... شڵپه‌ شڵپێکی سه‌یریان 
لێ هه‌ڵده‌ستاند... ئینجا له‌پڕ و تێکڕا ڕاده‌په‌ڕین... 
چه‌ند مه‌ترێک به‌رزده‌بوونه‌وه‌... له‌گه‌ڵیا ئاڕاستە‌ی 
وه‌رده‌چه‌رخان......  هه‌وادا  له‌  ده‌گۆڕی...  خۆیان 
چاوه‌ڕواننه‌کراو  هێمنییه‌کی  چاوترووکانێک  دوای 
له‌و  ڕووبه‌رێک  داده‌پۆشی...  ئاوی  ناو  و  وشکایی 
تاوێ  دوای  هه‌ڵده‌گه‌ڕا...  سوور  خوێن  به‌  قه‌راغه‌ 

ورده‌ ورده‌ کاڵ ده‌بووه‌وه‌(.
ده‌بینین هه‌ر یه‌ک له‌و دێڕانه‌ کۆمه‌ڵێ ئیندیکێیتی 
ئه‌و  ستایلی  ئه‌وه‌  گرتووه‌.  خۆیان  له‌  جیاوازیان 
هه‌ندێک  په‌نا  له‌  گرنگه‌کان  شته‌  چیرۆکنووسه‌یه‌. 
هیچ  ڕواڵه‌ت  به  که‌  ده‌شارێته‌وه‌،  به‌سه‌رهاتدا 
به‌  باوک  بۆینباغی  لێکچواندنی  نییه‌.  مانایه‌کیان 
دواتریش  سێکسییانه‌یه.  ئیندیکێیتێکی  تیمساح، 
هه‌ر ئه‌و کلکی تیمساحه‌ ده‌بێته‌ ته‌نافی جلهه‌ڵخستن 
و )ساسه‌( له‌ خه‌ونیدا به‌ڕووتی جله‌ شۆراوه‌کانی 
خۆی و باوکی له‌سه‌ر هه‌ڵده‌خات. بۆ ته‌واوکردنی 
تیمساح  گه‌وره‌بوونی  خێرا  له‌  باس  وێنه‌یه‌ش  ئه‌و 
ده‌کات. له‌ لایه‌کی دیکه‌ش فێڵێکه‌ بۆ گواستنه‌وه‌ی 
جه‌مسه‌ری گێڕانه‌وه‌که‌‌ بۆ لای )ساسه‌( خۆیه‌وه‌. )تا 
ڕۆژ زیاتر به‌ره‌و ناوه‌ڕاستی ئاسمان هه‌ڵده‌کشێت، 
زیاتر ڕه‌نگه‌ سووره‌که‌ی ده‌رده‌که‌وێت... سه‌ره‌تای 

یه‌کێ له‌ چیرۆکه‌کانت ئاوا ده‌ست پێ کردووه‌(. 

)ساسه‌( و )دڵشاد(:
)دڵشاد( پوورزای )ساسه‌(یه‌ و هه‌ر له‌ منداڵییه‌وه‌ 
دایکی  واته‌ خوشکه‌زای  کردووه‌.  به‌خێویان  ئه‌وان 
دراون.  سێداره‌  له‌  باوکی  و  دایک  )ساسه‌(یه‌. 
مه‌به‌سته‌  ئه‌م  بۆ  ڕێگەیه‌کی  چ  چیرۆکنووس  ئایا 
ته‌قلیدییه‌کان  چیرۆکه‌  وه‌کو  هه‌تا‌  به‌ر،  گرتووەته‌ 
ڕاسته‌وخۆ  و  نه‌کات  سیاسی  ڕووداوی  له‌  باس 

زانیارییه‌کانمان پێ نه‌گه‌یه‌نێت؟
سێکسییانه‌  پێوەندییه‌کی  منداڵییه‌وه‌  له‌  هه‌ر 
خۆشیان  لای  که‌  هه‌بووه‌،  دووانه‌دا  ئه‌و  له‌نێوان 
یه‌که‌مین  ئاشکرا.  نیوه‌ی  و  بووه‌  شاراوه‌  نیوه‌ی 
که‌  ده‌بیستین،  شوێنه‌وه‌  له‌و  )دڵشاد(  ناوی  جار 
)ساسه‌( به ‌هۆێ پێڵاوه‌ پاژنه‌به‌رزه‌کانییه‌وه‌، که‌ له‌ 

سه‌رده‌می هه‌رزه‌کاریدا له‌ پێی کردووه‌، ئه‌و تانکه‌ 
پلاستیکا‌نه‌ی ئه‌وی بیر ده‌که‌وێته‌وه‌، که‌ باوکی له‌ 
به‌غدا بۆی هێنابوو‌. ئه‌و تانکه‌ پلاستیکانه‌ش ته‌نها 
شتی منداڵیین‌، که‌ )دڵشاد( به‌ گه‌وره‌یی لای خۆی 
هێشتووینه‌ته‌وه و یارییان پێ دەکات‌. ئه‌و تانکانه‌ 
لێ  دیاڵۆگه‌یان  ئه‌م  هه‌رزه‌کارییاندا  سه‌رده‌می  له‌ 

دێته‌ کایه‌وه‌:
_ هه‌تیوه‌ شێته‌ تۆ ده‌ته‌وێ من تووڕه‌ بکه‌یت.

_ وا مه‌ڵێ... من خۆم حه‌زم لێیانه‌.
_ تۆ گه‌وره‌ بوویت..!!

پێ  یارییان  منداڵی  ئه‌وسای  وه‌کو  بەڵام  ئا،   _
ناکه‌م، ساسه‌.

_ مه‌مخه‌ڵه‌تێنه‌... چه‌ند جاریشم پێ وتووی چیتر 
بانگم  ساماڵ  به‌‌  له‌مه‌ودوا  ساسه...  مه‌ڵێ‌  پێم 

نه‌که‌یت، وەڵامت ناده‌مه‌وه‌.
_ بێنه‌ ده‌ستت بگره‌ به‌م لووله‌یه‌وه‌.

_وا مه‌که‌..!! به‌ریده‌..!! ووویییی..!! نا تووخوا..!! 
چ فێڵێکی ترم لێ ده‌که‌یت ئه‌مجاره‌..؟!

_په‌نجه‌کانت نه‌جووڵێنیت ساسه‌... ئێستا قورمیشی 
ده‌که‌م... بزانه‌ هه‌ست به‌ چی ده‌که‌یت..؟!

کوێ  له‌  ئه‌مانه‌  ده‌مزانی  خۆزگه‌  _شه‌یتان..!! 
ده‌دۆزیته‌وه‌..!!
_نایزانی..؟!

_هه‌سته..!! به‌سه‌‌ ده‌ی..!! چیت کرد..؟! چه‌ند 
جارم پێ وتی با جێگای دانت ده‌رنه‌که‌وێت... وازم 
لێ بێنه‌ ئاقڵ گیان... بچۆ به‌ لای یارییه‌که‌ته‌وه‌.(

ده‌به‌ستێته‌وه‌  خه‌یاڵه‌  ئه‌و  چیرۆکنووس  لێره‌  هه‌ر 
له‌نێوان جێگای  لێکچواندنێک  ئێستاوه‌.  فاکتی  به‌ 
و  )ساسە(  جەستەی  لەسەر  )دڵشاد(  ددانه‌کانی 
شوێنی تایه‌ی جانتاکه‌ی )ساسە( لەسەر جادەکەدا 

قیره‌  له‌  گه‌رما  تینی  له‌به‌ر  که‌  ده‌خوڵقێنێت، 
تواوه‌که‌ ده‌چنه‌ خوارێ و ناتوانێت بە دوای خۆیدا 
ڕایکێشێت. بەڵام ئه‌وه‌ مانای ئه‌وه‌ نییه‌، که‌ له‌سه‌ر 
چیرۆکنووس  لێره‌  نابێت.  به‌رده‌وام  خه‌یاڵه‌کانی 
له‌ تێکه‌ڵکردنی  گه‌مه‌یه‌کی هونه‌ریی سه‌رنجڕاکێش 
ناتوانێت  )ساسه‌(  چۆن؟  ده‌کات.  شته‌کاندا 

جانتاکه‌ی ڕاکێشێت، بۆیه له‌ باوه‌شی ده‌کات:
به‌بێ  باوه‌شته‌وه‌...  ده‌یکه‌یته‌  منداڵ  )وه‌کو 
ویست ده‌یگوشیت به‌ خۆته‌وه‌..... ئه‌ویش توندتر 

ده‌تگوشێت..(.
به‌ڵکو  ده‌گوشێت،  )ساسه‌(  نییه‌  جانتاکه‌  ئه‌وه‌ 
)دڵشاد(  و  جانتاکه‌  هه‌ر  نه‌ک  واته‌  )دڵشاد(ه‌. 
ئێستا.  ده‌بێته‌  ڕابردووش  به‌ڵکو  یه‌ک،  ده‌بنه‌ 

ڕسته‌کان ئاوا به‌رده‌وام ده‌بن:
لای  به‌ره‌و  که‌مه‌رته‌وه‌  له‌  ده‌سته‌کانی  )ئینجا 
و  له‌ملا  نوقرچ  دوو  یه‌ک  ده‌جووڵێنێت...  سمتت 
ئازارت ده‌دات،  له‌ولای گوپه‌ خره‌کانی ده‌گرێت... 
هه‌ر  هه‌ڵکێشیت...  ئۆف  و  ئاخ  ناتوانیت  بەڵام 
ده‌نگێک، به‌رز یان نزم له‌ ده‌مته‌وه‌ ده‌ربچێت، ئه‌وا 
له‌ ئان و ساتدا ده‌خزێته‌ ناو هه‌ناسه‌ شپرزه‌کانی 
ئه‌وه‌وه‌... واته‌ له‌ناو ده‌میدا کپ ده‌بێت... یان بۆ 
شێوه‌یه‌کی دی ده‌گۆڕێت... زیاتر چێژ له‌ ئازاردانت 
ده‌بینێت... لێوی له‌ لێوت ده‌ترازێت، بەڵام ئێستا 

ناته‌وێ بقیژێنیت..(.
به‌  )دڵشاد(  ده‌گه‌نه ‌ئه‌وه‌ی  و  به‌رده‌وامن  ئه‌مانه‌ 
)ساسه‌(  ڕووته‌کانی  پووزه‌  به‌هێزه‌کانی  ده‌سته‌ 
هه‌ڵیبڕێت.  ئاسمان  بۆ  ده‌یه‌وێت  و  ده‌کات  جووت 
دامگره‌  )کوره‌  بکات:  هاوار  ده‌یه‌وێت  )ساسه‌( 
سه‌رم  پانکه‌یه‌  ئه‌و  باڵه‌کانی  خه‌ریکه‌  هه‌تیو... 

ده‌په‌ڕێنن(. بەڵام خێرا فریای زه‌مانی ده‌که‌وێت. 

بیر  دایکوباوکی  )دڵشاد(  نایه‌وێ  )ساسه‌( 
بکه‌وێته‌وه‌، که‌ له‌ سێداره‌ دراون.

هێشتا چیرۆکنووس به‌ ئێمه‌ی نه‌گوتووه‌ ئه‌وان له‌ 
ده‌بێ  نه‌هێناوه‌.  که‌سیشی  ناوی  دراون‌.  سێداره‌ 
خۆمان بزانین ئه‌وه‌ )دڵشاد(ه‌ و کاتی خۆی ئاوای 
له‌گه‌ڵ )ساسه‌(دا کردووه‌، نه‌ک جانتاکه‌.‌ هه‌ر دوای 

ئه‌وه‌ ده‌ڵێت:
خۆی  و  ناوه‌ندی  قۆناغی  گه‌یشتۆته‌  نییه‌  )به‌وه‌ 
ئێستاش  ده‌نوێنێت...  بێباک  گه‌نجێکی  وه‌کو 
منداڵ  وێنه‌ی  ده‌کاته‌وه‌،  لێ  بیریان  کاتێ  هه‌ر 
ده‌چێته‌  جار  هه‌ندێ  هه‌ڵده‌هێنێته‌وه‌...  لچ 
بەڵام  ده‌خوێنێته‌وه‌،  کتێبه‌کانی  گوایه‌  ژووره‌وه‌، 
فرمێسک  و  ده‌گری  له‌په‌نایانه‌وه‌  ده‌زانی  چاک  تۆ 
هه‌ڵده‌ڕێژێت... جا پێویست ناکات باسی پانکه‌که‌ 
ده‌په‌ڕێنن...  سه‌رت  باڵه‌کانی  وا  بڵێیت  و  بکه‌یت 
هه‌ندێ خۆت دانه‌وێنه‌ و به‌ئه‌سپایی ڕوومه‌تت بخه‌ره‌ 

سه‌ر شانی، با قژت ده‌موچاوی دابپۆشێت(.
شێوه‌ی  زۆر  به‌  )دڵشاد(  و  )ساسه‌(  پێوەندیی 
جیاواز جیاوازدا تێپه‌ڕیوه‌. له‌ منداڵی و هه‌رزه‌کاری 
)دڵشاد(  دڵی  ئه‌وه‌دایه‌  هه‌وڵی  له‌  هه‌ر  )ساسه‌( 
قۆناغی‌  له  پێوەندییه‌  ئه‌و  بەڵام  بکات،  ڕازی 
به‌رده‌وام  و  ده‌چێت  ناخۆشی  به‌ره‌و  گه‌وره‌ییدا 
شه‌ڕ به‌ یه‌کتر ده‌فرۆشن. ئه‌وه‌ی ئه‌و پێوەندییه‌ش 
بڵێن  چاکتره‌  ئایدیاکانه،.  جیاوازیی  ده‌دات،  تێک 
جیاوازیی نێوان ئه‌ده‌ب و ئایدۆلۆجیایه‌. )دڵشاد( 
ڕوو له‌ کاری سیاسی ده‌کات و )ساسه‌( به‌ ئه‌ده‌به‌وه‌ 
خه‌ریکه‌. ده‌توانین بڵێین )ساسه‌( ده‌یه‌وێت باوکی 
له‌ )دڵشاد(دا بخوڵقێنێت، بەڵام هه‌موو هه‌وڵه‌کانی 

به‌ فیڕۆ ده‌چن.
پێی  ئه‌وه‌ی  وه‌کو  له‌ودیو  دایکوباوکی  کاتێکدا  له‌ 

دوای  نووستنه‌که‌یان  ته‌ختی  له‌سه‌ر  ڕاهاتوون 
شه‌ڕ،  ده‌بێته‌  لێیان  ده‌ستبازی  و  ماچ  دنیایه‌ک 
و  جووڵه‌  هه‌موو  بۆ  گوێی  هه‌رزه‌کار  )ساسه‌(ی 
)دڵشاد( وا  ده‌شزانێ  هه‌ڵخستووه‌،  چرپه‌یه‌کیان 
ئه‌وه‌یه‌  داخ  بەڵام  به‌خه‌به‌ره‌،  ئه‌و  وه‌کو  یش 
زۆر  به‌مه‌  )ساسه‌(  ناکات.  بۆ  حیسابێکی  هیچ 
زانکۆی  له‌  هه‌ردووکیان  که‌  دوایی  ده‌بێت.  تووڕه‌ 
بنبه‌ست  به‌  پێوەندییه‌که‌یان  وه‌رده‌گیرێن،  به‌غدا 
به‌ڵکو  قوتابییان،  ماڵی  ناچێته‌  ده‌گات. )دڵشاد( 
باوکی(  )خوشکی  پووری  خان(ی  )سه‌نیه‌  لای 
هه‌موو  و  چه‌په‌  کوڕێکی  چونکه‌  چاکتره‌،  پێ 
مارکسی  کتێبی  خوێندنه‌وه‌ی  بۆ  خۆی  ته‌مه‌نی 
و  مشه‌خۆر  که‌سێکی  ده‌بێته‌  ده‌کات.  ته‌رخان 
و  قژبڕین  به‌  پووری  خان(ی  )سه‌نیه‌  گۆشه‌گیر. 
ده‌موچاوهه‌ڵگرتن پاره‌ په‌یدا ده‌کات و ئه‌ویش به‌ 
کتێب و خواردنه‌وه‌ی ده‌دات. )دڵشاد( پێچه‌وانه‌ی 
نییه‌،  ئه‌ده‌ب  خوێنندنه‌وه‌ی  به‌  باوه‌ڕی  )ساسه‌( 
به‌تایبه‌تی ئه‌ده‌بی ته‌مومژاوی. قوتابیان ناویان له‌ 
فۆتۆگراف، چونکه‌  کامێرای  فیلمی  ناوه‌  )دڵشاد( 
ڕووناکی  هه‌ر  فۆتۆگراف،  کامێرای  فیلمی  وه‌کو 

ببینێت، ده‌سووتێت.

)ساسه‌( و )دکتۆر یاسمین ئاکره‌یی(:
ڕووبه‌رێکی  ئه‌گه‌رچی  ئاکره‌یی(  یاسمین  )دکتۆر 
گه‌وره‌ له‌ تێکسته‌که‌ داگیر ناکات، بەڵام به‌ یه‌کێک له‌ 
کاره‌کته‌ره‌ هه‌ره‌ گرنگه‌کانی ئه‌و چیرۆکه‌ داده‌نرێت. 
ئه‌و کچه‌، که‌ ئێستا له‌ ته‌مه‌نی په‌نجا ساڵیدایه‌ و 
به‌ته‌نها له‌ ماڵێکدا ده‌ژی، هاوڕێی ڕۆژگاری زانکۆی 
له‌  حه‌زی  ناسیت...  کتێبخانه‌  )له‌  )ساسه‌(یه‌: 
و  کوردی  ئه‌ده‌بی  له‌باره‌ی  ده‌کرد...  خوێندنه‌وه‌ 

نه‌تده‌زانی  داده‌مه‌زراند...  گفتوگۆتان  جیهانییه‌وه‌ 
کتێبه‌  هه‌موو  ئه‌و  خوێندنه‌وه‌ی  فریای  چۆن 
باوه‌ڕ ناکه‌م  ده‌که‌وێت... پێت ده‌وت: من هه‌رگیز 

تۆ ببیت به‌ دکتۆر(.
نابێته‌ دکتۆر، چونکه له‌  ئینجا هه‌ر به ‌ڕاستییش 
حه‌فتاکان‌ ده‌گیرێت و ئه‌شکه‌نجه‌یه‌کی زۆری ده‌ده‌ن. 
کاتێکیش ئازاد ده‌کرێت، توانای خوێندنی نامێنێت، 
بانگی  دکتۆر  به‌  که‌سێکه‌  تاقه‌  )ساسه‌(  بەڵام 
له‌وه‌دا  ئاکره‌یی(  یاسمین  )دکتۆر  بوونی  ده‌کات. 
)ساسه‌(  که‌  تێبگه‌ین،  ئێمه‌  ده‌دات،  یارمه‌تیمان 
)ساسه‌(  دراوه‌.  زۆر  ئه‌شکه‌نجه‌یه‌کی  زیندان  له‌ 
یاسمین  »دکتۆر  به‌  پێوەندیی  ئه‌وروپاوه‌  له‌ 
ئاکره‌یی«ه‌وه‌ هه‌ر ماوه‌، بۆیه‌ له‌ گه‌ڕانه‌وه‌ی خۆی 
ئاگادار ده‌کاته‌وه‌‌. ئه‌ویش له‌وێ چاوه‌ڕێی ده‌کات، 

بەڵام )ساسه‌( جارێ ناگات:
)که‌ ته‌واو دره‌نگ داهات و هه‌ر نه‌گه‌یشتی، که‌وتمه‌ 
دوو  خۆمان  ته‌مه‌نی  ژنێکی  له‌و...  و  له‌م  پرسین 
ئه‌و  لای  تا  وتم  پێی  بوو،  له‌گه‌ڵدا  گه‌نجی  کوڕی 
فه‌رمانبه‌ره‌ی ناوه‌کانی له‌ فایلدا ده‌نووسی، پێکه‌وه‌ 
ناردیان به‌ شوێن پیاوێکی ژووری  له‌وێ  بووین... 
سه‌ره‌وه‌ و له‌گه‌ڵ خۆی بردی... ئینجا نازانم دوای 

ئه‌وه‌ ئاخۆ....(.
)ساسه‌( دوای دوو ساڵ له‌ زیندان، به‌ر ده‌بێت و 
ده‌گاته‌ لای )دکتۆر یاسمین ئاکره‌یی( و ماوه‌یه‌ک 
له‌وه‌ی  بێجگه‌  چونکه‌  ده‌مێنێته‌وه‌،  ئه‌و  لای 
ده‌سته‌خوشکیه‌تی، ده‌توانێت برینه‌کانیشی ده‌رمان 

بکات:
)من ئه‌گه‌ر هه‌نووکه‌ ده‌زانم چاره‌سه‌ری تۆ بکه‌م، 
وه‌کو خۆت ده‌یزانی له‌و سێ ساڵه‌ی کۆلیژ فێری 
نه‌بووم، به‌ڵکو هی ئه‌وه‌یه‌ یانزده‌ مانگ به‌و ده‌رده‌ 

تلاومه‌ته‌وه‌(.
یاسمین  و )دکتۆر  به‌یه‌کگه‌یشتنه‌ی )ساسه‌(  ئه‌و 
که‌  ڕێگەیانه‌ی،  له‌و  دیکه‌یه‌  ڕێگەیه‌کی  ئاکره‌یی( 
زه‌ق  تێکسته‌دا  له‌و  مێژوو  چه‌مکی  ده‌یانه‌وێت 
ساڵانی  ڕووداوه‌کانی  لێره‌وه‌  چونکه‌  بکه‌نه‌وه‌، 
دێنه‌وه‌  به‌غدا  زانکۆی  له‌ناو  بەتایبەتی  حه‌فتا، 
گۆڕێ و ده‌مانخه‌نه‌ به‌رده‌می به‌راوردکردنی ئه‌و دوو 
سه‌رده‌مەوە‌‌، که‌ هه‌ست به‌ گۆڕانکارییه‌کی زۆر ناکه‌ین 
بیروڕا  ئازادیی  و  تاک  ئازادییه‌کانی  مه‌سه‌له‌ی  له‌ 
ئاکره‌یی(  یاسمین  )دکتۆر  خوڵقاندنی  ده‌ربڕیندا. 
چیرۆکنووسه‌وه‌،  لایه‌ن  له‌  کاره‌کته‌رێک  وه‌کو 
کاره‌کته‌رێکی  چونکه‌  دیاره‌،  پێوه‌  وردبینیی  زۆر 
فره‌ڕه‌هه‌نده‌ و سه‌نته‌ری کۆمه‌ڵێک ڕووداوی گرنگی 
به‌ )ساسه‌( پێوەندییه‌که‌ی  به‌مه‌ش  تێکسته‌که‌یه‌. 
وه‌ به‌‌هێزتر ده‌بێت. وه‌کو گوتمان ئێمه‌ له‌ ڕێگەی 
)ساسه‌(  ده‌زانین  ئاکره‌یی(ه‌وه‌  یاسمین  )دکتۆر 
به‌مەیش  دراوه‌‌،  زۆر  ئه‌شکه‌نجه‌یه‌کی  زیندان  له‌ 
چیرۆکه‌که‌ له‌ ده‌ربڕینی ڕاسته‌وخۆ ڕزگاری ده‌بێت. 
وه‌کو  ئاکره‌یی(  یاسمین  )دکتۆر  ئه‌وه‌یه  مه‌به‌ست 
)ساسه‌(  ئازاره‌کانی‌  له‌  باس  ده‌یه‌وێت  دکتۆرێک 
بکات و گوته‌کانیشی له‌ سنووری ئیشه‌که‌ی خۆیدایه‌، 
شێوه‌ی  له‌  قسه‌ی  کۆمه‌ڵێک  ده‌ربڕینی  بۆ  نه‌ک 
کوردیدا  چیرۆکی  له‌  ئێستایش  هه‌تا  که‌  هوتاف، 
)ساسه‌(  جه‌سته‌ی  له‌‌  ئێمه‌  لێره‌وه  ماوه‌.  باوی 
ده‌گه‌یه‌ن، که‌ ئه‌شکه‌نجه‌ دراوه‌ و پاشماوه‌کانی ئه‌و 

ئه‌شکه‌نجه‌یه‌ش کاریگه‌ریی خۆی هه‌یه‌:
زووه‌وه‌  له‌  ئه‌گه‌رچی  ئاکره‌یی  یاسمین  )دکتۆر 
ڕاسته‌وخۆ  خۆر  تیشکی  له‌وه‌یه‌  ڕقت  تۆ  ده‌یزانی 
له‌  تۆی  کورسییه‌که‌ی  که‌چی  بدات،  گیانت  له‌ 
به‌رهه‌تاوی ناو حه‌وشه‌ داده‌نا و خۆی له‌ سێبه‌ره‌که‌ 

ئەدەبی 
گێڕانەوە 
بەرهەمی 
دنیای 
نیگەرانییە، 
ئەو دنیایەی 
مرۆڤ جارێک 
لە خۆی، 
جارێک لە 
سرووشت 
و جارێک 
لەوانی تر 
دادەبڕێت 
و تووشی 
گەورەترین 
نامۆیی 
دەکات



114

طةلاويَذى نوىَ
55

داده‌نیشت... به‌ ده‌نگێکی تێکشکاو، ئه‌و ده‌نگه‌ی 
له‌وه‌ته‌ی ناسیوته‌ لێی جیا نابێته‌وه‌، پێی ده‌وتی: 
قاچه‌کانت درێژ بکه‌ و بیانخه‌ره‌ به‌ر ئه‌م هه‌تاوه،‌ با 

بنی پێکانت هه‌ندێک گه‌رما هه‌ڵمژن(.
هه‌ولێر  له‌  دوایی  که‌  گوتانه‌یشن،  ئه‌و  هه‌ر 
له‌  )ساسه‌(  بزانین  ئێمه‌  ده‌ده‌ن  یارمه‌تیمان 
زیندان ده‌ستدرێژیی سێکسییشی کراوه‌ته‌ سه‌ر. له‌ 
ده‌خاته‌  ڕووناکی  چیرۆکنووس  تێکسته‌که‌دا  کۆی 
و  )ساسه‌(  پێیه‌کانی  بنی  نێوان  پێوەندیی  سه‌ر 
بۆ  ده‌نێت،  هه‌نگاو  به‌سه‌ریدا  گه‌رمه‌که‌ی  شه‌قامه‌ 
که‌  بکاته‌وه‌،  له‌وه‌  بیر  که‌م  که‌م  خوێنه‌ر  ئه‌وه‌ی 
و  گه‌رما  گه‌وره‌دایه‌.  کێشه‌یه‌کی  له‌  ئه‌و  جه‌سته‌ی 
سه‌رما ئه‌گه‌رچی دژی یه‌کترن، بەڵام هه‌ردووکیان 
پێکه‌وه‌ له‌ خه‌یاڵی )ساسه‌(دا ده‌رده‌که‌ون. گه‌رما 
له‌ دۆخی ئێستا و سه‌رما له‌ دۆخی ڕابردوودا. سه‌یر 
یان  ئاووهه‌وا  چیرۆ‌که‌که‌دا  کۆی  له‌  ئه‌گه‌ر  نییه‌ 
هه‌تاوێکی سووتێنه‌ره‌ یان سه‌رمایه‌کی کوشنده‌یه‌. 
چیرۆکه‌که‌ی  کاره‌کته‌ری  که‌  نه‌چێت،  بیریشمان 
)ساسه‌( کاتێ ده‌گاته‌ هه‌ولێر، به‌فر ناو گەراژه‌که‌ی 
داپۆشیوه‌. ئێستا ده‌گه‌ڕێینه‌وه‌ لای پرسیاری: چۆن 
ده‌ڵێت )ساسه‌( ده‌ستدرێژیی  پێمان  چیرۆکنووس 
ڕێگەی  له‌  هه‌ر  دیاره‌  سه‌ر‌؟  کراوەته‌  سێکسیی‌ 

سه‌رما و گه‌رماوه‌:
له‌  قه‌یتانیان  داده‌که‌نی...  پێڵاوه‌کانت  )ئێستا 
ملیان  له‌  ملوانکه‌  وه‌کو  و  ده‌ده‌یت  گری  یه‌کدی 
ده‌که‌یت... ده‌که‌ونه‌ سه‌ر ئه‌م مه‌مک و ئه‌و مه‌مکت... 
گۆکانیان  ده‌یانله‌رێننه‌وه‌...  هه‌نگاوناندا  کاتی  له‌ 
داده‌نێیت...  به‌توندی  قاچه‌کانت  ده‌ده‌ن...  ئازار 
زیاتر  په‌نجه‌کانت  که‌لێنی  و  پاشپانی  مه‌به‌ستته‌ 
گه‌رمای سه‌ر ئه‌و شۆسته‌یه‌ هه‌ڵمژن... ڕێگایه‌کی 

باشیشه‌ بۆ کوشتنی ئه‌و خووروه‌ی ماوه‌یه‌که‌ ته‌واو 
په‌رێشانی کردوویت... شه‌وان خه‌به‌رت ده‌کاته‌وه‌، 
به‌  ده‌رده‌هێنیت...  خه‌یاڵه‌کانتت  له‌ناو  یاخود 
تا  ده‌یانخورێنیت...  خورییه‌که‌  به‌تانییه‌  چمکی 
ئه‌و ئاسته‌ی سوور سوور هه‌ڵده‌گه‌ڕێن... ئه‌رێ بۆ 
له‌جیاتی هه‌ردوو وشه‌ی سوور سوور، وشه‌ی تۆخ 
بەکار نه‌هێنین..؟! یاخود بۆچی نه‌ڵێین برینه‌کان 
ئاسان  تاریکییه‌دا  له‌و  چونکه‌  ده‌بن..؟!  قووڵتر 
یه‌کدییان  له‌  بتوانی  تا  ببینی،  ڕه‌نگه‌کان  نییه‌ 
شیعری  زمانی  به‌  ئه‌گه‌ر  بەڵام  بکه‌یته‌وه‌...  جیا 
برینداربوونی  بڵێین  ده‌بێت  ئه‌وا  بیاننووسینه‌وه‌، 
برین،  ئازاری  بۆ  خوران  ئازاری  گۆڕینی  برین... 
چێژ...  ده‌بێته‌  دوایی  و  فێڵێکه‌  پێشدا  له‌ 
سه‌ر  سووری  سوور  پنتکی  بێسنوور...  چێژێکی 
گوڵگوڵییه‌  عه‌زیه‌  ئاسان  و  پێستی سپی، سووک 
تاقه‌ شتێک  دێنێته‌وه‌...  بیر  دایکتت  شیفۆنه‌که‌ی 

بوو فڕێی نه‌ده‌دا(.
له‌به‌ر  جله‌کانت  هه‌موو  خۆشه‌  پێت  ئێستا  )ئا 
خۆت داڕنی و به‌ ڕووتی ئه‌م ڕێگایه‌ ببڕیت... ئه‌مه‌ 
حاڵه‌تێکی  چ  بێزوو...  شێوه‌کانی  له‌  شێوه‌یه‌که‌ 
نه‌ماوه‌  به‌ربه‌ست  بکه‌یت  هه‌ست  کاتێ  سه‌یره‌، 
دیدا..!!  ئه‌وانی  سه‌رنجی  و  جه‌سته‌ت  له‌نێوان 
لێت  نابینی  چاوێک  هیچ  ئێستا  ئه‌گه‌رچی   ....
خه‌ونه‌کان...  شێوه‌ی  له‌  ڕێک  به‌ڵێ،  بڕوانێت... 
له‌  دوور  شتانه‌  ئه‌و  هه‌موو  بڵێین  ڕوونتر  یان 
ڕوو  به‌ستراوه‌کانتدا  چاوه‌  له‌ودیوی  خۆت  ویستی 
بده‌ن... ئه‌وسا گرنگ نییه‌ ده‌وروبه‌ره‌که‌ت تاریکه‌، 
یان  که‌وتوویت،  پاڵ  پشت  له‌سه‌ر  ڕووناک...  یان 
ڕووته‌کانت  قاچه‌  نێوان  ماوه‌ی  سک...  له‌سه‌ر 
ئاڕاستە‌دا  کام  به‌  ته‌زیوه‌کانت  ده‌سته‌  و  چه‌نده‌ 

ئه‌و  ڕێگه‌ی  له‌  به‌سه‌، که‌  ئه‌وه‌نده‌  کراون...  درێژ 
که‌  جه‌سته‌یان،  کڕکراگه‌دارانه‌ی  و  ڕه‌ق  ئه‌ندامه‌ 
هه‌ر له‌ کلکی تیمساحی ناو خه‌ونه‌کانی سه‌رده‌می 
و  بنباڵ  ئاره‌قه‌ی  بۆنی  به‌  و  ده‌چن  هه‌رزه‌کاری 
هه‌ناسه‌  و  زبر  تووکی  به‌  یان  سنگیانه‌وه‌،  سه‌ر 
بکه‌یت  هه‌ست  یاخود  تێبگه‌یت،  ماندووه‌کانیانه‌وه‌ 

سه‌رنجه‌کان نێرینه‌ن...(
سه‌رنجی ئه‌وه‌ ده‌ده‌ین، که‌ به‌شێک له‌‌مانه‌ باسی ناو 
زیندانن، که‌چی چیرۆکنووس له‌ شێوه‌ی ئێستا، نه‌ک 
ڕابردوو ده‌یانگێڕیته‌وه‌. دوای گێڕانه‌وه‌ی کۆمه‌ڵێک 
ڕووداوی دیکه‌، له‌ منداڵییه‌وه‌ هه‌تا گه‌وره‌یی، ئینجا 
به‌شێکی دیکه‌ی ئه‌و زانیارییه‌مان پێ ده‌ڵێت، بەڵام 

دیسان بە شێوە‌کی زۆر ته‌مومژاوی:
ته‌نکه‌،  پێسته‌که‌  نییه‌  ئه‌وه‌  مه‌سه‌له‌که‌  )نه‌خێر، 
بێنه‌  یان ئه‌ستوور، ئه‌وه‌ ئه‌گه‌ر دوای ئه‌و هه‌موو 
به‌ڵکو  پێست،  ناوی  به‌  مابێت  شتێک  به‌ره‌یه‌  و 
به ‌قه‌ده‌ر  بکه‌یت  هه‌ست  تۆ  ناوه‌وه‌‌  له‌  گرنگه 
بێت  هه‌رچۆنێ  هه‌ڵمژیوه‌...  گه‌رمییت  شۆسته‌که‌ 
به‌رچاوی  به‌  و  به‌رهه‌تاو  له‌  گۆڕانه‌کان  ئێستا 
خۆته‌وه‌ ڕوو ده‌ده‌ن... ئه‌وسا له‌و تاریکییه‌دا دوای 
سه‌رت  قورسه‌‌ی  ده‌عبایه  ئه‌و  ته‌کانێکی  چه‌ند 
ناوگه‌ڵت ته‌ڕ ده‌بێت... شله‌یه‌کی  وا  هه‌ستت کرد 
و  گه‌رم  سه‌ره‌تا  ده‌ڕژێت...  پێدا  خه‌ستی  مه‌یله‌و 
مه‌به‌ستم  ئاسایی،  ده‌ڵێم  کاتێ  ئاسایی...  دوایی 
که‌  ده‌رده‌چوو،  ده‌مه‌  له‌و  ده‌نگێک،  شیرتێنه‌... 
تاوێ له‌مه‌وبه‌ر، له‌ دۆخێکی مه‌یله‌و چه‌سپاودا، لچ 
ماندوویش  هه‌ناسه‌ی  و  له‌زه‌ت  ده‌مژی،  لێوتی  و 

ته‌واو گۆڕیبوویان، وتی:
_کچ بوو..!!

ده‌نگێکی دی بۆی سه‌نده‌وه‌:

_بڵێ پیره‌کچ بوو، بەڵام باوه‌ڕیش ناکه‌م.
_ئه‌ها سه‌یری بکه‌..!! ئه‌مه‌ خوێنه‌که‌یه‌تی..!!

ئه‌وی دیکه‌یان به‌ ده‌م قاقایه‌کی به‌رزه‌وه‌:
لێره‌  کاتێ  ئه‌گینا  کچ،  به‌  کردوویانه‌  _له‌وێ 

ده‌رچووه‌، ژن بووه‌.
ده‌نگه‌ ماندووه‌که‌ به‌رده‌وام ده‌یوت:

_ئه‌مه‌ خوێنه‌که‌یه‌تی(.

پێوەندیی )ساسه‌( به‌ دایک و باوکییه‌وه:
باوکی )ساسه‌( فه‌رمانبه‌ره‌ و دایکی ژنی ماڵه‌وه‌یه‌، 
زۆربه‌ی  وه‌کو  هه‌یه‌.  خوێنده‌وارییشی  بەڵام 
کاره‌کته‌ری چیرۆکه‌کانی )کاروان کاکه‌سوور( خه‌ڵکی 
ناو  توانیبێتی  حه‌سه‌ن(  )شێرزاد  ئه‌گه‌ر  شارن. 
هه‌ولێر بکاته‌ ژینگه‌یه‌کی گرنگ بۆ کاره‌کته‌ره‌کانی، 
ئه‌وه‌ )کاروان کاکه‌سوور( توانیویه‌تی دڵه‌ڕاوکێ و 
مانا شارستانییه‌که‌ی  به‌  ژینگه‌یه‌،  ئه‌و  ئازاره‌کانی 
له‌و کاره‌کته‌رانه‌دا به‌رجه‌سته‌ بکات. لێره‌دا شوێنیش 
بە قەدەر‌ کاره‌کته‌ر به‌ فانتازیا کراوه‌. )ئیسماعیل 
ئه‌مین(  )توانا  که‌  گفتوگۆ‌یه‌یدا،  له‌و  حه‌مه‌ئه‌مین( 
له‌گه‌ڵیدا کردووه‌ و له‌ ژماره‌ 112ی گۆڤاری )رامان(دا 
بڵاوکراوه‌ته‌وه‌، سه‌رسامیی خۆی له‌ ئاستی ستایلی 
)ئه‌و  ده‌ڵێ:  و  ده‌رده‌بڕێت  چیرۆکنووسه‌دا  ئه‌و 
ئه‌و  ده‌كات،  باسیان  كاكه‌سوور  كاروان  شارانه‌ی 
گەراژی پاس و كۆڵانانه‌ی ئه‌و كێشاوێتی له ‌چیرۆك 
و ڕۆمانه‌كانیدا، ئه‌و هه‌ولێره‌ی ئه‌و له‌ نوسینه‌كانیدا 
هه‌قیقه‌تی  له‌  جیاوازه‌  ته‌واو  لێوه ‌كردووه‌،  باسی 
شاره‌كان خۆیان، خۆ ئه‌گه‌ر نه‌خشه‌ی شاری هه‌ولێر 
له ‌هه‌ولێر ون  به‌  ئه‌ئكید  له ‌كاروانه‌وه‌ وه‌ربگرین، 
ده‌بین، ئه‌وه‌ هه‌ولێرێكه‌ كاروان ده‌ینه‌خشێنێت به 

‌گێڕانه‌وه‌كانی، نه‌ك ئه‌و هه‌ولێره‌ی كه ‌هه‌یه‌(.

زەمەن لەناو هەموو پرسیارێکدا ئامادەیە، ئینجا 
ئەو پرسیارە لەبارەی هەر شتێکەوە بێت

لەگەڵ مێژووی 
دەرکەوتنی 
چیرۆک و 
ڕۆماندا پرسیار 
لەبارەی 
زەمەن، کە 
ڕەگوڕیشەی 
بۆ فەلسەفەی 
گریکی 
دەگەڕێتەوە، 
قووڵتر 
دەبێتەوە، 
بە ڕادەیەک 
دەکرێت بڵێین 
گۆڕانکاری 
بەسەر خودی 
پرسیارەکەیشدا 
دێت. واتە 
لە ئاستی 
)پرسیار 
لەبارەی 
زەمەن(ەوە 
بۆ ئاستی 
)پرسیاری 
زەمەن( 
دەگۆڕێت

ڕه‌شبینییه‌شی  ئه‌و  ڕه‌شبینه‌.  که‌سێکی  باوک 
ژیانه‌وه‌  له‌باره‌ی  هۆشیارییه‌ی  هه‌موو  به‌و  به‌نده‌ 
له‌باره‌ی  زۆر  زانیارییه‌کی  له‌پاڵ  ئه‌مه‌  هه‌یه‌تی. 
دۆخی گه‌ردوونه‌وه‌. )باوکیشت له‌ گه‌رما ده‌ترسا... 
هاوینان بۆ ڕه‌شبینترین مرۆڤ ده‌گۆڕا... شه‌ڕی به‌ 
وتوویه‌تی  کاتێکیش  هه‌ر  ده‌فرۆشت(.  به‌رد  و  دار 
ئه‌و دنیایه‌ له‌ناو ده‌چێت، ئه‌وا ژنه‌که‌ی تووڕه‌ بووه‌ 

و پێی وتووه‌:
)_کوا به‌سه‌ر ئێمه‌دا بڕووخایه‌..!!

من  خه‌تای  ده‌که‌یت..؟!  لێ  مۆڕه‌م  ئاوا  _بۆچی 
ئاوا  گه‌رما  دینامیکای  دووه‌می  یاسای  چییه‌... 

ده‌ڵێت.
تۆ  فیزیایه‌ی  و  کیمیا  له‌و  چی  من  _ئینجا 
ئه‌و  ته‌نها  تۆ  ده‌زانم  ئه‌وه‌نده‌  هه‌ر  تێده‌گه‌م..!! 
کتێبانه‌ت خوێندۆته‌وه‌، که‌ باس له‌ وێرانبوونی دنیا 
ده‌که‌ن..... هه‌موو قسه‌کانت هه‌ر باسی تۆفان و 

بوومه‌له‌رزه‌یه‌(.
دایک له‌ یه‌کێک له‌ قسه‌کانیدا ئاوا لای )ساسه‌(ی 

کچی گله‌یی له‌ مێرده‌که‌ی ده‌کات:
)جارێکیان به‌و خوێنده‌وارییه‌ شڕه‌ی خۆم کتێبه‌که‌م 
ڕزگارکردنی  بۆ  ئه‌تره‌خاسیس  ده‌بینم  خوێنده‌وه‌، 
دروست  گه‌وره‌ی  که‌شتییه‌کی  تۆفانه‌،  له‌و  خه‌ڵک 
کردووه‌، بەڵام باوکت هه‌ر بەلای ئه‌وه‌دا نه‌ده‌چوو(

و  ئێستا  ده‌نگی  دایک  و  ڕابردووه‌  ده‌نگی  باوک 
له‌  و  ترس  له‌  پڕن  ده‌نگه‌  هه‌ردوو  بەڵام  ئاینده‌، 

نیگه‌رانی:
لێم  خێرا  بڵێم،  پێت  شتێکت  ئه‌گه‌ر  من  )ئێستا 
تووڕه‌ ده‌بێت... ئه‌و باوکه‌ی تۆ من چاکی ده‌ناسم 
و  خۆپه‌رستییه‌  ته‌نها  ده‌یڵێت،  ئه‌وه‌ی  ساسه‌... 
ئه‌وه‌  ساسه‌،  بزانی  چاک  ده‌مه‌وێ  دی...  هیچی 

خۆپه‌رستییه‌ و بڕایه‌وه‌... ئه‌و ده‌یه‌وێت دنیا هه‌ر 
له‌  جار  یه‌که‌مین  بۆ  که‌  بمێنێته‌وه‌،  شێوه‌یه‌  به‌و 
گه‌ڕه‌کی جووله‌کان بینیویه‌تی... تا ئێستاش ئاخ و 
داخ بۆ ئه‌و ڕۆژگاره‌ هه‌ڵده‌کێشێت، که‌ به‌ منداڵی 
له‌گه‌ڵ باوکی مراویی کێوییان له‌ بناری قەڵات ڕاو 
کردووه‌... ده‌ئاخر ته‌واو..!! وی..!! نه‌ گۆماو ماوه‌ 
و نه‌ چیتریش قاز و مراوی به‌ ئاسماندا هه‌ڵده‌فڕن... 
وا  ده‌گۆڕێن،  شته‌کان  ده‌کات  هه‌ست  کاتێ  ئه‌و 

ده‌زانێت ته‌مه‌نی به‌سه‌ر ده‌چێت و......(.

)ساسه‌( و )سه‌نیه ‌خان(:
وه‌کو گوتمان )سه‌نیه‌ خان( پووری )دڵشاد(ه‌ و له‌ 
به ‌ڕواڵه‌ت  ئه‌گه‌رچی  کاره‌کته‌ره‌  ئه‌و  ده‌ژی.  به‌غدا 
ساده‌ییه‌ی  ئه‌و  له‌ناو  بەڵام  به‌رچاو،  دێته‌  ساده‌ 
ئه‌و  ئه‌گه‌ر  تایبه‌ته‌.  فه‌لسه‌فه‌یه‌کی  خاوه‌نی  خۆیدا 
ئاشکرا  بۆ  )ساسه‌(مان  ژیانی  نه‌زانراوی  به‌شێکی 
ده‌کات، ئه‌وه‌ )ساسه‌(یش له‌ ڕێگەی یاده‌وه‌رییه‌کی 
ته‌مومژاوییه‌وه‌ پێمان ده‌ڵێت، که‌ )سه‌نیه‌ خان( له‌ 
ڕۆژێکی زۆر سارد و سایه‌قه‌دا، هاوسه‌ره‌که‌ی کوژراوه‌ 
یان له‌ سێداره‌ دراوه‌. ئه‌رکێکی گرنگی دیکه‌ی ئه‌و 
کاره‌کته‌ره‌ ئه‌وه‌یه‌، که‌ له‌ ڕێگەیه‌وه‌ ده‌زانین )ساسه‌( 
هه‌ردووکیان  بۆیه‌  نه‌ماوه‌،  که‌سی  کوردستان  له‌ 
به‌ته‌مان له‌ کۆنترین گه‌ڕه‌کی هه‌ولێردا پێکه‌وه‌ ژیان 
ئەو  چیرۆکەکە  کۆتایی  بەشی  واتە  به‌رن.  به‌سه‌ر 
دەیگێڕێتەوە، کە ئەمەیش وای کردووە ڕووداوەکان 
ئه‌مه‌ش  بگەن.  خوێنەر  بە  گۆشەنیکاوە  دوو  لە 
هه‌مان ئه‌و بیرۆکه‌یه‌یه‌، که‌ )ساسه‌(ی چیرۆکنووس 
له‌ یه‌که‌مین چیرۆکیدا پێی وایه‌ مادام کۆچ و گه‌راژ 
و جانتا ده‌سەڵاتی ڕه‌هایان به‌سه‌ر شته‌کاندا هه‌یه‌، 

ئه‌وه‌ ته‌مه‌ن هیچ مانایه‌کی نییه‌.



117

طةلاويَذى نوىَ
55

)ساسە( و زەمەن:
ئەگەرچی کەم و زۆر باسی زەمەنمان کرد، بەڵام 
سەربەخۆیش  شێوەیەکی  بە  دەکات  پێویست 
بیرکردنەوە  لەسەر  زەمەنە  ئەو  کاریگەرییەکانی 
لەسەر  بەتایبەتی  کارەکتەرەکان،  ئەزموونی  و 
سایکۆلۆجیی )ساسە(، یاخود )ساماڵ(دا پێشان 

بدەین.
ئەدەبی گێڕانەوە بەرهەمی دنیای نیگەرانییە، ئەو 
دنیایەی مرۆڤ جارێک لە خۆی، جارێک لە سرووشت 
و جارێک لەوانی تر دادەبڕێت و تووشی گەورەترین 
نامۆیی دەکات. لەگەڵ مێژووی دەرکەوتنی چیرۆک 
و ڕۆماندا پرسیار لەبارەی زەمەن، کە ڕەگوڕیشەی 
قووڵتر  دەگەڕێتەوە،  گریکی  فەلسەفەی  بۆ 
گۆڕانکاری  بڵێین  دەکرێت  ڕادەیەک  بە  دەبێتەوە، 
بەسەر خودی پرسیارەکەیشدا دێت. واتە لە ئاستی 
)پرسیار لەبارەی زەمەن(ەوە بۆ ئاستی )پرسیاری 
خۆی  هەر  زەمەن  ئیتر  کە  دەگۆڕێت،  زەمەن( 
لای  وەک  پرسیار  پێکهاتەی  لە  بەشێک  دەبێتە 
)هایدیگەر(دا دەردەکەوێت. زەمەن خاڵی هاوبەشی 
تێڕوانینەکان  بەڵام  فەلسەفییەکانە،  ڕێبازە  هەموو 
بۆ ڕەهەند و کاریگەرییەکانی ئەو زەمەنە جیاوازن. 
پرسیارێکدا  هەموو  لەناو  زەمەن  بڵێین  دەتوانین 
ئامادەیە، ئینجا ئەو پرسیارە لەبارەی هەر شتێکەوە 
نییە  دابڕاو  شتێکی  شوێنیش  شێوەیە  بەم  بێت. 
و  هێما  چەند  دەبێتە  ئەویش  بەڵکو  زەمەن،  لە 

ئاماژەیەک بۆ زەمەن.
کۆن( چیرۆکێکی  )پێداچوونەوەی  چیرۆکی  لە 
بە  دەکرێت  بۆیە  شتن،  یەک  شوێن  و  زەمەن  دا 
)شوێنکات( ناوی بهێنین، ئەو زاراوەیەی )باختین( 
دەهێنێت.  بەکاری  لێکۆڵینەوەکانیدا  زۆربەی  لە 

بۆ  ئاماژەیەکە  خۆی  هەر  چیرۆکەکە  ناونیشانی 
تێکشکانی زەمەن. کرداری )پێداچوونەوە( لە ڕووی 
گرامەرەوە ئەو پرۆسێسەیە، کە زەمەنی خۆی جێ 
دەهێڵێت و بۆ زەمەنێکی پێشوو دەگەڕێتەوە، بەڵام 
بە هەمان ئاڕاستە و مەبەست نا، بەڵکو بە مەبەستی 
گەڕان و دۆزینەوەی ئەو نهێنییانەی بازیان بەسەردا 
ڕێگەی  لە  تەنیا  پرۆسێسە  ئەو  بۆیە  هەڵدراوە، 
ئەو  ئایا  بەڵام  دەکرێت.  پراکتیزە  دڵەڕاوکێیەوە 
زەمەنەی پێشوو وەک خۆی ماوەتەوە، تاکو پێی 
بگەینەوە؟ ئەمەیە ئیشکالییەتەکە. وەک پێشتریش 
یەکەمیان  هەیە،  چیرۆکمان  دوو  ئێمە  گوتمان 
لە  ئەو  کارەکتەرەکەی  و  نووسیویەتی  )ساسە( 
ڕۆژێکی ناوەڕاستی زستان لە گەراژ دادەبەزێت، کە 
بەفر هەموو شتێکی داپۆشیوە، بەڵام )ساسە( خۆی 
دوای سیودوو ساڵ لە گەرمترین ڕۆژ گەیشتووەتەوە 
بۆ  داخبووەوە  گەراژە  لەو  دەیەوێت  شاری خۆی. 
بە  باوەڕ  بیەوێت  وەک  بچێت  بەستەڵەکە  گەراژە 
خۆی بهێنێت، کە دەکرێت مرۆڤ لە ڕێگای خەیاڵەوە 
هەموو ئەو زەمەنانە بگەڕێنێتەوە ناو زەمەنی ئێستا، 
کە بەسەر چوون. واتە ساردترین ڕۆژی زستان و 
گەرمترین ڕۆژی هاوین لە یەک کاتدا تێکەڵی یەکتر 
ڕوو  هەرگیز  بەیەکگەیشتنەوەیە  ئەو  بەڵام  بکات، 
نادات، کە ئەمە گەورەترین نیگەرانی و ڕەشبینیی 
ئەو  ونبوونی  )لەگەڵ  دەڵێت:  دەکەوێتەوە.  لێ 
ساڵانەدا چەندین شوێنیش سڕاونەتەوە(. ئەو کاتێ 
پەنجای  سەرووی  ژنێکی  و  نووسیوە  چیرۆکەکەی 
ساڵ  هەژدە  تەمەنی  خۆی  کارەکتەر،  کردووەتە 
ئاستی  تا  تەمەنی  بیگۆڕێت...  ویستی   ( بووە: 
ساڵ...  هەژدە  بکاتەوە...  بچووک  خۆی  تەمەنی 
تەمەن  گەراژدا  لە  بووەوە...  پەشیمان  خێرا 

زەمەن خاڵی هاوبەشی هەموو ڕێبازە فەلسەفییەکانە، 
بەڵام تێڕوانینەکان بۆ ڕەهەند و کاریگەرییەکانی ئەو 
زەمەنە جیاوازن

کرداری 
)پێداچوونەوە( 
لە ڕووی 
گرامەرەوە ئەو 
پرۆسێسەیە، 
کە زەمەنی 
خۆی جێ 
دەهێڵێت و 
بۆ زەمەنێکی 
پێشوو 
دەگەڕێتەوە، 
بەڵام بە 
هەمان ئاڕاستە 
و مەبەست 
نا، بەڵکو 
بە مەبەستی 
گەڕان و 
دۆزینەوەی ئەو 
نهێنییانەی 
بازیان بەسەردا 
هەڵدراوە، بۆیە 
ئەو پرۆسێسە 
تەنیا لە 
ڕێگەی 
دڵەڕاوکێیەوە 
پراکتیزە 
دەکرێت

خێرا  کات  بزانیت  زەحمەتە  نییە...  مەسەلەیەک 
یان سست تێدەپەڕێت... ڕەنگە هەر تێنەپەڕێت... 
لەوێ شتەکان لە جووڵەیەکی سەیردان...... ئێستا 
هەمان تەمەنی ئەوت هەیە... شتێک کەمتر شتێک 

زیاتر(.
)ساسە( لەگەڵ ئەوەیشدا دەزانێت ئەو بەیەکگەیشتنە 
مەحاڵە ڕوو بدات، مادام کات هیچ شتێک وەک خۆی 
ناهێڵێتەوە، وەک دەڵێت: )ڕەنگە ئەمە کەم و زۆر 
لە سەردانی مردوو بچێت(، بەڵام هێشتا هەر سوورە 
بگاتەوە.  خۆی  کارەکتەرەکەی  بە  ئەوەی  لەسەر 
وای  سەفەرەکانیدا  لە  چیرۆکەکەیشی  کارەکتەری 
زانیوە بە دوای مردوودا دەگەڕێت. ئەمە تێڕوانینێکی 
)هایدگەرییانە(یە بۆ زەمەن، کە پێی وایە زەمەنێک 
ئەوە  دەبێت.  لەدایک  تر  زەمەنێکی  لاشەی  لەسەر 
ببێت،  ون  لێ  خۆی  ڕابردووی  مرۆڤ  دەکات  وا 

بەتایبەتی لە سەردەمی تەکنەلۆژیادا. 
باوکی  ونبوونی  لە  سەرنج  ڕووەوە  لەو  با 
تاکی  )هەردوو  بدەین:  )ساسە(  کارەکتەرەکەی 
قاتە  ئەوە  دەخستە سەر پشت:  دۆڵابە ساجەکەی 
ڕەشەکەیەتی... کراسی سپیی لەژێرەوە پۆشیوە... 
بۆینباغی سووری هەناریی لەسەر بەستووە... پێڵاوە 
بەڕووتی  بڵێی  تۆ  دەدرەوشێنەوە...  جەرگییەکانی 
سەیری  کۆتاییەکی  چ  هێشتبێت...؟!  جێ  ماڵی 
بە  جلوبەرگانە  ئەو  ئێستا  داناوە...!!  ژیانی  بۆ 
هەموو سادەییی خۆیانەوە لە گۆڕ دەچن... یاخود 
مرۆڤێک  پێشتر  بڵێین  دەتوانین  تردا  لایەکی  بە 
لەناویاندا بوونی هەبووە... دەشێ ئەمەیش فێڵێک 

بێت لە زەمەن...(.
کە  دەگمەنانەی،  نووسەرە  لەو  یەکێکە  )کاروان( 
بەوەیە  پێویستمان  بەرهەمەکانیان  بۆ خوێندنەوەی 

بیرۆکەکانیان  سەرچاوەی  بۆ  فەلسەفەدا  لەناو 
نموونە  لە  یەکێکە  چیرۆکەی  ئەم  بگەڕێین. 
ئەوە  سەرەوە  پەرەگرافەی  ئەو  تەنیا  زەقەکانی. 
بکرێت.  بۆ  قووڵی  خوێندنەوەیەکی  هەڵدەگرێت 
پرسیاری زەمەن بە شێوەیەک لای )ساسە(دا زەق 
بووەتەوە، گەیشتووەتە ئەوەی )دڵشاد(ی پوورزای، 
پێکەوە  منداڵییەوە  لە  و  مارکسییە  کەسێکی  کە 
گەورە بوون، ناڕەزایی دەرببڕێت و بڵێت: )زەمەنیش 
لای تۆ مانایەکی مێتافیزیکیی هەیە... گەراژێک لە 
سەری ساڵ دەیبەستێت... ئاشکرایە بۆ لەو هەموو 
دەزانم مەبەستیشت  و  شوێنە گەراژت هەڵبژاردووە 
لە سەری ساڵ چییە... ئەوە واز لەوە بێنە خۆت 
ناوی کۆتاییی ساڵی لێ دەنێیت... هەرچی مرۆڤ و 
ئۆتۆمۆبیل و گیانلەبەر هەن، لەپڕ لەوێ لە جووڵە 
قەدەر...  دەست  داوەتە  توانەوەیشت  دەکەون... 
نازانم چی و  لەولاوە هاتوویت باسی بۆق و مار و 
چیمان بۆ دەکەیت، بۆ ئەوەی پێشانمان بدەیت، کە 

مرۆڤیش وەکو ئەوانە.....(.
بە بڕوای )هایدیگەر( پێوەندییەکی بێسنوور لەنێوان 
هەیە،  Timeدا  زەمان  و   Being کەینونە  
تریان  بەردەوام شوێنی ئەوی  یەکەیان  بەوەی هەر 
دەگرێتەوە. )بوون(ی مرۆڤ لەناو ئەو پێوەندییەدا 
مەترسییەی  ئەو  مەترسی،  بەر  دەکەوێتە  هەمیشە 
مرۆڤە  ئەو  داوە.  حەشار  ئایندەدا  لە  خۆی  وا 
نیگەرانەی لەناو عەدەمدا بەردەوام لە چاوەڕێی ئەو 
ئەو  مەرگە.  تەنیا  ئایندەیەش  ئەو  ئاییندەیەدایە. 
بۆچوونە بە ڕوونی لەم تێکستەدا ڕەنگی داوەتەوە، 
کە لەژێر زەبری زەمەندا بووەتە دەیان پارچەی ورد 
پارچانە  ئەو  وریایی  بە  خوێنەر  دەبێت  کە  ورد، 
پێکەوە بلکێنێتەوە. نووسەر زۆر بە خێرایی لەسەر 

هەڵدەدات،  باز  دیکە  یەکێکی  بۆ سەر  دیمەنێکەوە 
ئەو  لەنێوان  هاوبەش  وێنەیەکی  هەمیشە  بەڵام 
پارچەپارچەبوونە  ئەو  دەدۆزێتەوە.  پارچانەدا 
کارەکتەرەکانە.  نیگەرانییەی  و  ترس  ڕەنگدانەوەی 
کۆمەڵێک  نیگەرانییەوە  و  ترس  ئەو  بەهۆی  ئەوان 
پێ  هەست  خۆیاندا  دەرەوەی  و  لەناوەوە  هێز 
ئاسایی  کەسانی  وەک  ئاسوودە  ناتوانن  و  دەکەن 
کە  هۆشیارییەیە،  ئەو  ئەنجامی  ئەمەیش  بژین. 
بە  ئەوان  و  دێت  بەدی  نیگەرانییەوە  ڕێگەی  لە 
دەبینن، چونکە  لێ  لە شێوەکان چێژی  شێوەیەک 
دەدۆزنەوە.  تێدا  خۆیانی  ڕاستەقینەی  بوونی 
گەرما  نەشئەیەی  ئەو  )ناتەوێت  دەڵێت:  ئەوەتا 
لایەکی  لە  ببێتەوە...  جیا  لێت  بەخشیویت،  پێی 
تر پێت خۆشە وەک تۆپەڵێک ئاگر بچیتە ناو ئەو 
گەراژە بەستەڵەکەوە...(. لەناو ئەو بەفرەدا هەندێک 
دیمەنی  وەک  دەدات  پێشان  پێچەوانە  سیمای 
ڕێستۆرانتەکەدا:  لەبەردەمی  برژاوەکان  مریشکە 
و  گرتووە  یەکتریان  دەستی  سوورەکان  )مریشکە 
لەناو فڕنە لاکێشەییەکەی بەردەرگا لەسەر ڕێتمـێکی 
چەسپاو سەما دەکەن(. ئەو دیمەنە زوو زوو پێشان 
)کاروان(  و  سینەمایە  تەکنیکی  کە  دەدرێتەوە، 
لە  دەهێنێت.  بەکاری  بەرهەمەکانیدا  زۆربەی  لە 
لایەکی تر کاریگەریی ئەو زەمەنە لەسەر خێراکردنی 
ڕستەکان  دەبینین  وەک  دەردەکەوێت  زمانیشدا 
دەستپێکی  لە  سەرنج  با  هەیە.  خێرایان  ڕێتمێکی 
چیرۆکەکە بدەین: )لە گەراژ دابەزی... ئەو یەکەمین 
کەس نییە لە گەراژ دادەبەزێت... مەبەست ئەوەیە 
لە چیرۆک و ڕۆماندا یەکەمین کەس نییە لە گەراژ 
دادەبەزێت، دەنا لە واقیعدا ڕۆژانە، تۆ بڵێ لە هەر 
ساتێکدا، بێشومار خەڵک لە گەراژەکان دادەبەزن... 

هیچ سەرنج  ڕادەیەک  بە  دادەبەزن،  ئاسایی  هێندە 
و تێبینییەکی تایبەت هەڵناگرن... دێن و دەڕۆن... 
و  دادەگرن  جانتاکان  دادەبەزن...  و  دەکەون  سەر 
یان  ڕۆتینن،  جووڵەی  کۆمەڵی  دەخەن...  سەریان 
بە  ئەو  نەخێر،  بێمانان...  هەندێجار  میکانیکین... 
چیرۆکە  ئەو  کارەکتەری  وەک  جیاوازی،  کەمێک 
ئەمڕۆ  پێش  ساڵ  سیودوو  کە  دابەزی،  گەراژ  لە 
کۆندا  فۆرمیکای  مێزێکی  لەسەر  یەکەمینجار  بۆ 

نووسی...(.
ئەو  لەناو  کارەکتەرەکەی  وێنەی  )ساسە(  دواجار 
)گەراجە  و  داخبووەکە(  )گەراجە  نێوان  زەمەنەی 
بەستەڵەکەکە(دا گوم دەبێت و گێڕانەوەکە دەکەوێتە 
گەیشتووەتە  تەمەنی  کە  خان(،  )سەنیە  دەست 
سەرووی هەشتا. بە کورسییەکی چەرخەدار بەسەر 
ئەو شەقامەدا دەڕوات و بە دوایدا دەگەڕێت. ئەمەیش 
لەسەر  زەمەن  کاریگەریی  بە  دیکەیە  ئاماژەیەکی 
گۆڕینی مرۆڤ لە ڕووی سایکۆلۆجی و بایۆلۆجییەوە.

